Antur yr Actau


Ar bwy wyt ti’n mynd i wrando?
Actau pennod 13, adnod 6 – 12
Mae Iesu yn enw arbennig i ni – ond i’r Iddewon roedd yn enw cyffredin, fel Dafydd neu Siôn yng Nghymru heddiw.  Josua ydy fersiwn Hebraeg yr enw, ac os ddarlleni di lyfr Josua yn yr Hen Destament fe gei di hanes y Josua enwog o’r cyfnod hwnnw yn arwain yr Israeliaid i mewn i wlad Canaan, y wlad braf roedd Duw wedi ei addo i’w bobl ar ôl iddyn nhw fod yn gaethweision yng ngwlad yr Aifft am flynyddoedd.  Un sy’n achub ydy ystyr yr enw Josua neu Iesu, ac ystyr Bar-Iesu ydy Mab Iesu, neu Mab Josua.  Ond os gwnaeth Josua yr Hen Destament arwain yr Israeliaid i fywyd gwell yng ngwlad Canaan, gwneud ei orau i gadw ei fos, Sergius Paulus, yn gaeth i fywyd o dywyllwch wnaeth y dewin a’r proffwyd ffug hwn yn Paffos.  

Ar ôl clywed ychydig o neges yr apostolion mae Sergius Paulus am glywed mwy am Iesu, ond mae Bar-Iesu (neu Elymas yn yr iaith Roeg) yn gwneud popeth i rwystro hyn, ac yn trio troi’r rhaglaw yn erbyn y ffydd.  Mae’n ddyn dewr i fentro sefyll i fyny i Paul, ac yn ddewrach fyth i fentro sefyll i fyny yn erbyn yr Ysbryd Glân!!  Beth sy’n digwydd?  Mae Paul yn edrych i fyw llygad Elymas ac yn dweud 
"Plentyn i'r diafol wyt ti! Gelyn popeth da! Rwyt ti'n dwyllodrus ac yn llawn castiau! Pryd wyt ti’n mynd i stopio gwyrdroi ffyrdd yr Arglwydd?  Mae Duw yn mynd i dy gosbi di! Rwyt ti'n mynd i fod yn ddall am gyfnod – fyddi di ddim yn gallu gweld golau dydd!" 
Dyna beth ydy siarad plaen!  
Y funud honno daeth rhyw niwl a thywyllwch drosto! Roedd yn ymbalfalu o gwmpas, yn ceisio cael rhywun i afael yn ei law. 
Pan dyn ni’n closio at Iesu Grist a’i newyddion da, mae yna rai fel Bar-Iesu yn siŵr o drio ein stopio ni wrth chwerthin ar ein pen, wrth siarad yn ddilornus o’r ffydd Gristnogol, ac wrth ein tynnu ni i gyfeiriad gwahanol.  A dydy Paul ddim wrth ein hochr ni i fygwth pob math o gosb arnyn nhw!  Ond mae’r Ysbryd Glân gyda ni – bob amser.  Os ydyn ni’n teimlo ein bod ni am glywed mwy am Iesu, am ddysgu mwy am y Beibl ac am weddi, mae’n bwysig i ni beidio â gadael i bobl eraill roi pwysau arnon ni i beidio â gwneud hynny. Haws dweud na gwneud, dwi’n gwybod, ond mae Hebreaid 10 adnod 36 yn dweud 

Rhaid i chi ddal ati, a gwneud beth mae Duw eisiau. Wedyn cewch dderbyn beth mae wedi ei addo i chi!   
Beth mae Duw eisiau i ni ei wneud?  Derbyn Iesu Grist yn Arglwydd ein bywyd.  

A beth mae wedi ei addo i ni?  
Maddeuant.  
Bywyd newydd. 
Tangnefedd.  
Bywyd tragwyddol.  
Perthynas newydd gyda Duw, ein Tad.
Paid â gwrando ar Bar-Iesus y byd!

